
Муратланыу

Ахыры 2-чи бетдеди.

Октябрьден алып башларча
Хурметли жамауат!

Бир тюрлю сылтаула бла сиз «Заманнга» шёндюгю жылны экинчи жарымыны 
жаланда бир кварталына  жазылып къалгъан эсегиз, къайгъырмаз. Октябрьни  
25 дери,  почтагъа барып,  неда корреспонденцияны ташыучу адамны себепли-

ги бла 25 сентябрьге дери  ана  тилибизде чыкъгъан газетге жазылсагъыз, аны 1 
октябрьден алып, окъуп башларыкъсыз.

  Юч айгъа жазылыуну багъасы – 348 сом 15 капек.

Жазылыу-2019

Бизни индексибиз - 51532

Келишим

Кёп болмай ауушхан белги-
ли академик Энейланы Ма-
гометни жашы Тимурну атын 
Грозный шахарны орамла-
рындан бирине атарыкъдыла. 
Аны юсюнден буйрукъну Че-
чен Республиканы башчысы 
Рамзан Кадыров бергенди. 

Ол шарт Тимур Магомето-
вич 1924 жылда Грозный ша-
харда туугъаны бла байлам-

лыды. «Белгили  алим  мында 
туугъанды. МГУ-ну бошап, 
къыралны космонавтикасы-
ны мурдорун салгъанладан 
бириди. Жууукъларына бла 
ахлуларына бушуу этгеними 
билдиреме», -деп жазгъан-
ды Рамзан Кадыров кесини 
telegram-каналында. 

   
КЪАСЫМЛАНЫ Аминат.

Тапландырыу

Тюнене Правительствону 
юйюнде КъМР-ни Айырыу 
комиссиясыны жыйылыу-
унда республиканы Пар-
ламентини 6-чы чакъыры-
лыууну депутатлары эсепге 
салынып, алагъа  мандат-
лары берилгендиле. 

Айырыу комиссияны башчысы 
Вячеслав Гешев Парламентни 
жангы къауумуну депутатларына 
70 адам сайланнганларын, ала 
партия тизмелеге кёре айырыл-
гъанларын чертгенди.  Къол 
кётюрюуню протоколуна эмда 
«Кандидатланы тизмесинден 
КъМР-ни Парламентини 6-чы 

чакъырылыууну депутатларына 
мандатланы бериуню юсюнден» 
бегимине тийишлиликде законла 
чыгъарыучу органнга беш парти-

яны келечилери киргендиле. Ол 
санда «Единая Россиядан» - 50, 
КПРФ-ден – 9, «Справедливая 
Россиядан» - 7, «Зелёные» эмда 
ЛДПР-ден экишер адам. Вячес-
лав Мицевич депутатланы хар 
бирине да мандатларын берип, 
алагъа жетишимле тежегенди.  

Парламентарийлени КъМР-ни 
Башчысыны Администрациясы-
ны таматасы Мухамед Кодзоков 
да алгъышлагъанды. «Сизге 
республиканы халкъы уллу ыша-
ныулукъ этгенди, анга кертичи 
боллугъугъузгъа  толу ийнанама. 
Былайда Айырыу комиссия  къу-
ралыулу, бузукъсуз ишлегенин да 
белгилерге керекди»,-дегенди ол.

Мухамед Мартынович КъМР-ни 
Конституциясына тийишлиликде 
законла чыгъарыучу баш органны 
жангы  къауумуну биринчи жый-
ылыуу къачан бардырыллыгъын 
регионну оноучусу белгилегенин 
эсгертгенди. Алай бла КъМР-ни 
Башчысыны къуллугъун болжаллы 
халда толтургъан Казбек Коков 
къабыл кёрген Указгъа кёре, Парла-
ментни жангы къауумуну биринчи 
кенгеши 19 сентябрьде 11 сагъатда 
боллукъду. 

Коллегаларын депутатлагъа 
сайланнганлары бла «Зелёные», 
КПРФ  эмда ЛДПР партияланы 
республикада бёлюмлерини  баш-
чылары Сафарби Шхагапсоев, 
Борис Паштов эм Владимир 
Безгодько да алгъышлап, закон-
ла чыгъарыу ишде жетишимле 
тежегендиле. 

 Парламентарийлеге КъМР-де 
Адамны эркинликлери жаны бла 
уполномоченный Зумакъулланы 
Борис да ыспас этгенди. Ол 
КъМР-ни Айырыу комиссиясын-
да жамауат советни башчысы 
болгъанын белгилерчады. Бо-
рис Мустафаевич депутатланы  
къауумунда парламентаризмни 
мурдорун салгъан сынаулу адам-
ла болгъанларын, алагъа жаш 
адамла да къошулгъанларын иги 
шартха санагъанды. 

- Партияланы хар бирини да 
кесини муратлары, излемлери 
болурла. Алай бизни барыбызны 
да баш борчубуз туугъан журту-
бузну айнытыу, аны келир кюню-
ню ышаннгылылыгъын, айныуун 
жалчытыуду да, аны толтурур 
ючюн, барыбыз да бирге къада-
лып кюреширбиз деп ышанама,-
дегенди ол. 

Жыйылыугъа РФ-ни Къырал 
Думасыны депутаты Геккиланы 
Заур, КъМР-ни Жамауат пала-
тасыны башчысы Хазратали 
Бердов, Конституциялы сюдню 
таматасыны орунбасары Юрий 
Кетов эм башхала да къатыш-
хандыла. 

ТИКАЛАНЫ Фатима. 

«Единая Россияны»  съездин-
де 2021 жылда РФ-ни Къырал 
Думасына депутатланы айы-
рыугъа эмда ётген сайлауланы 
эсеплерине баш магъана бе-
рилликди, деп билдиргендиле 
бизге политика организацияны 
пресс-службасындан. Дагъы-
да анда партия институтланы 
жангыртыуну амаллары да 
сюзюллюкдюле, деп чертген-
ди «Единая Россияны» Гене-
ральный советини секретары 
Андрей Турчак.

 - Жылны ахырына дери 
тамамларгъа белгиленнген 
жумушланы юслеринден айт-
ханда, съезд чакъырыллыгъын 
белгилерчады. Анда уа энчи 
эс айырыулагъа буруллукъду. 
Сентябрьде болгъан къол кё-
тюрюуню эсеплерин чыгъар-
лыкъбыз, партия институтланы 
жангыртыуну амалларын сюзе-
рикбиз. Алай бла уа 2021 жыл-
да Къырал Думагъа депутатла-
ны айырыулагъа хазырланыу 
башланырыкъды,-дегенди ол. 

Келир жыл «Единая Росси-
ягъа» энтта кёп жумушланы 
тамамларгъа тюшеригин да 
айтханды ол. «2020 жылда 
къыралны 48 регионунда 74 
айырыу кампания бардырыл-
лыкъды. Регионла хар бири да 
кеслерича энчидиле, аланы 
тенглешдирир онг жокъду. 

Болсада келир айырыулада 

да кюч салып ишлерге тюше-
рикди. Алада 14 губернатор, 
законла чыгъарыучу 11 ор-
ганны, 24 шахар думаны, 24 
жер-жерли самоуправление 
органланы депутатлары сай-
ланырыкъдыла. Кесигиз да 
кёресиз, солургъа заман жокъ-
ду. Озгъан къол кётюрюуде 
жетишимли болгъанбыз деп 
тынчайып къалыргъа жарамай-
ды. Сайлаула уа бизге айырыу-
чуланы излемлерин, партияны 
планларын жашауда барды-
рыргъа онг бередиле»,-дегенди 
Турчак сёзюню ахырында.

 Партияны Ара айырыу ко-

миссиясыны тарихлерине кёре 
уа, 8 сентябрьде битеу къырал-
да да 6419 айырыу кампания 
бардырылгъанды. Алада 47 
минг мандат юлешиннгенди. 
Ол санда бир мандатлы айы-
рыу округладан РФ-ни Къырал 
Думасыны тёрт депутаты, 13 
регионну башчылары, законла 
чыгъарыучу 13 органны эмда 
22 шахар думаны  депутатлары 
сайланнгандыла. Аладан сора 
да, халкъ, къол кётюрюп, юч 
шахарны башчыларын айыр-
гъандыла.

АБДУЛЛАХЛАНЫ Фатима 
хазырлагъанды. 

Депутатла эсепге салыннгандыла 
эмда мандатла къоллу болгъандыла

Кёп болмай Къарачай-Черкес 
Республиканы Урунуу эмда со-
циал къоруулау эм Экономика-
ны айнытыу министерстволары-
ны келечилеринден къуралгъан 
ишчи къауум   Къабарты-Мал-
къарда болгъанды. 

Аны чеклеринде КъЧР-ни  уру-
нуу эмда социал къоруулау ми-
нистри Анзор Охтов КъМР-де 
коллегасы Асанланы Алим бла 
тюбешгенди. Анга ведомство-
ланы бёлюмлерини таматалары 
да къатышхандыла. Мында  баш 
тема  адамланы къолайларын 
ёсдюрюрча программаны жа-

шауда бардырыугъа жораланн-
ганды.  

Белгилисича, Къабарты-Мал-
къарда сагъынылгъан програм-
ма пилот халда былтыр декабрь-
ден бери ишлейди. Жыйылыуда 
къолайсызлыкъны азайтыу  
мадарла да белгиленнгендиле,  
оюмланы кёбюсюне кёре, аны 
ючюн  биринчиден экономика 
болумну игилендирирге, адрес 
болушлукъну да айнытыргъа  
кереклисин билдиргендиле.  

Тюбешиуде  миллет проектле-
ни бардырыуда къурау-методи-
ка жаны бла соруулагъа, адам-

лагъа социал болушлукъ берген 
организацияланы ишлерине, 
къыралдан болушлукъ излеген   
категориялагъа себеплик этиуге 
да эс бурулгъанды.   

Ахырында министрле мындан 
арысында да байламлыкъда 

ишлерге, ол жаны бла струк-
турала да тири къармашыр-
ча кюч салыргъа, бир бирге 
сынамларындан билдирирге 
келишгендиле. 

КУРДАНЛАНЫ Сулейман.

«Единая Россияны» аллыбыздагъы 
кезиуде жууаплы жумушларыны юсюнден

Жыйылыу

Бир бирге сынамларын 
айтып турурча

Къабарты-Малкъар къырал 
университетде бу кюнледе 
«Таулада экосистемала эмда 
аланы компонентлери» деген 
жетинчи Битеуроссей конфе-
ренция бардырылып башланн-
ганды. Ол А. К. Темботов атлы 
илму школну отузжыллыгъына 
эмда тау тийрелени экологи-
ясыны аны атын жюрютген 
институтну 25-жыллыгъына 
жораланады. 

Аны Россейни Фундамен-
тальный тинтиуле фондуну бо-
лушлугъу бла КъМКъУ, РАН-ны 
экологияны эмда эволюцияны 

проблемаларыны А. Н. Север-
цев атлы институту, Дагъы-
станны Къырал табийгъат за-
поведниги, РАН-ны Териология 
жамауаты эмда биология систе-
маланы экологиясы жаны бла 
совети, «Экология-Жизнь» де-
ген регионла аралы къымылдау, 
КъМР-ни Табийгъат байлыкъла 
эмда экология министерствосу 
къурагъандыла. Къонакъланы 
санында белгили алимле, илму 
эмда билим бериу учреждения-
ланы, жамауат организацияла-
ны башчылары бла келечилери, 
студентле да бар эдиле.

Конференцияны ишин ача, 
РАН-ны тау тийрелени эколо-
гиясыны институтуну башчысы 
Фатимат Темботова бу магъ-
аналы жыйылыугъа къаты-
шыргъа онг тапханлары ючюн 
къонакълагъа ыразылыгъын 
айтханды. Ызы бла илму уч-
режденияны къысха тарыхын 
белгилегенди. Белгилисича, 
ол 1994 жылда къуралгъанды. 
Кеси заманында кёп сферала-
да къармашхан, биология ре-
сурсланы тинтиу бла кюрешген 
алимлени бирлешдиргенди. 

Хурметлеу

Конференция

Алимлени баш къайгъырыулары - таулада 
экосистемаланы тинтиуню амаллары

Вячеслав Гешев Мурат Кар-
дановгъа депутат мандатны 
бергенди.

«Пенсиягъа социал къошакъ тёлеуню тохташдырырча 
Къабарты-Малкъар Республикада 2020 жылда 

пенсиячы жашау этерча ахчаны ёлчемин 
тохташдырыуну юсюнден»

Къабарты-Малкъар Республиканы 
З А К О Н У
Къабарты-Малкъар Республиканы Парламенти 

2019 жылда 10 сентябрьде къабыл кёргенди
Статья 1. Пенсиячы 2020 жылда жашау этерча ахчаны ёлчеми
«Къырал социал болушлукъну юсюнден» Федерал законнга тийиш-

лиликде пенсиягъа социал къошакъ тёлеуню тохташдырырча  Къа-
барты-Малкъар Республикада 2020 жылда пенсиячы жашау этерча 
ахчаны ёлчеми 9598 сомча тохташдырылады.

Статья 2. Бу Законну кючюне кириую
Бу Закон 2020 жылда 1 январьда кючюне киреди.

Къабарты-Малкъар Республиканы Башчысыны 
къуллугъун болжаллы халда толтургъан                К.КОКОВ
Нальчик шахар, 2019 жылда 12 сентябрь, №32-РЗ

«Пенсиягъа социал къошакъ тёлеуню тохташ-
дырырча Къабарты-Малкъар Республикада 
2020 жылда пенсиячы жашау этерча ахчаны 

ёлчемин  тохташдырыуну юсюнден»
Къабарты-Малкъар Республиканы 

Законуну проектини юсюнден
Б Е Г И М

Къабарты-Малкъар Республиканы Парламенти бегим этеди:
Къабарты-Малкъар Республиканы Башчысыны  къул-

лугъун болжаллы халда толтургъан К.В. Коков сюзюуге 
кийирген  «Пенсиягъа социал къошакъ тёлеуню тохташ-
дырырча Къабарты-Малкъар Республикада 2020 жылда 
пенсиячы жашау этерча ахчаны ёлчемин  тохташдырыуну 
юсюнден» законну проектин биринчи окъууда къабыл 
кёрюрге.

Къабарты-Малкъар Республиканы 
Парламентини Председатели                    Т. ЕГОРОВА
Нальчик шахар, 2019 жылда 10 сентябрь, №1116-П-П 

Хасанияда Курчатов атлы 
орамда  жылны  къайсы кези-
уюнде да жол бла байламлы 
болум къууандырмагъанды. 
Къышда уа - бютюнда: баргъан 
суула бузлап, андан а уллу дуп-
пурла къуралып, жаяу угъай, 
машина бла ётген къыйын эм 

къоркъуулу болуп тургъанды. Ол 
тийреде уа сабий сад да барды. 
Ары элден къызчыкъланы бла 
жашчыкъланы анала, атала, ап-
пала, ыннала да  жюрютедиле. 

Бу кюнледе уа тийреге  тынгы-
лы асфальт салыннганды, энчи 
юйлени къабакъ эшиклерини 

къатларында къурулуш матери-
алла, эрттеден бери  жыйылып 
тургъан башха керексиз затла, 
ол тийредеги амбулаторияны 
тёгерегиндеги  эски темир  чал-
диш да  кетерилгендиле. Орам 
бир кесек кенгергенди, тёгерек 
да кёзге ариу кёрюнеди, эллиле-
ге да жюрюрге  тап болгъанды. 

ХОЛАЛАНЫ Марзият,

Эллиле ыразыдыла

Ахыры. Аллы 1-чи
 бетдеди.

Митинг

Акция 

Ётгюрлюк

Агропромышленность 
комплексде предприяти-
ялагъа къыралдан себе-
плик этиу программаны 
чеклеринде Россельхоз-
банкны Къабарты-Мал-
къарда бёлюмю буруннгу 
жылдан бери аграрчы-
лагъа 600 миллион сом 
бергенди. Ол санда ин-
вестициялагъа 88 мил-
лион сом жиберилген-
ди. Сагъынылгъан про-
грамма быллай кредитни 
ставкасын беш процент 

бла чеклендиреди, деп 
билдиргендиле финанс 
учрежденияны КъМР-де 
бёлюмюнден.

Быйыл «А лбир»   эл 
мюлк–производстволу 
кооператив банкдан кёп 
къалмай 37 миллион сом 
кредит алгъанды. Пред-
приятие ортакъда тутхан 
жерлеринде кюзлюк бу-
дайны, арпаны, гибрид 
нартюхню бай тирлик бер-
ген тюрлюлерин ёсдюрюу 
бла кюрешеди. «Россель-

хозбанкны кредитини хай-
ыры бла биз быйылгъы 
кезиулю сабан ишлеге 
заманында хазырланн-
ганбыз. Ахчагъа урлукъ, 
отлукъ, минерал семирт-
гичле эмда битимлени 
къоруулагъан затла сатып 
алгъанбыз. Банкда бизни 
жумушларыбызгъа бек 
терк эм тынгылы къарагъ-
анлары да къууандыра-
ды», - деп белгилегенди 
предприятияны башчысы 
Инал Алакаев.

Сагъынылгъан програм-
маны чеклеринде банк 
бизни республикада бый-
ылны ахырына дери битеу 
да 150 миллиондан артыкъ 
сом багъасына келишим-
леге къол салыргъа тау-
келди.  Бусагъатда  жети 
миллион сомгъа заявка-
лагъа къарала турады.

- Саулай айтханда, респу-
бликада сабан ишлени 42,1 
процентин ахча бла Рос-
сельхозбанк жалчытады  
дерчады. Биз берген льгота 

халда кредитлени битим-
чиликни, малчылыкъны, 
сют малчылыкъны айны-
тыугъа эмда эл мюлк про-
дукцияны жарашдырыугъа 
къоратыргъа боллукъду. 
Банк эм алгъа быллай 
ишле бла кюрешгенлени 
заявкаларына къарайды, 
- дегенди гитче эмда орта 
бизнес бла ишлеу жаны 
бла бёлюмню таматасы 
Залим Алоков.

УЛБАШЛАНЫ Мурат
 хазырлагъанды.

Роскомнадзор 2020 жылгъа дери 
субъектлени энчи кёрюмдюлерин къору-
улауда эркинликлери жаны бла инфор-
мация-туура этиу ишни стратегиясыны 
чеклеринде  акъылбалыкъ болмагъан-
ланы араларында юйретиулени тири  
бардырады. Алай бла жай каникуллада 
СКФО-да ведомствону жер-жерли управ-
лениялары 64 юйретиу тюбешиу къурагъ-
андыла, алагъа 13,7 минг акъылбалыкъ 
болмагъан къатышханды.  

Лекцияла  жай саулукъ кючлендириу 
лагерьледе, кюндюз тургъан лагерьледе 
эмда къошакъ билим берген аралада 
бардырылгъандыла. Андан сора да, 
Роскомнадзорну эм Школчуланы россей 
къымылдауларыны (РДШ) келечилери 
биригип, сабийлеге эки жыйылыу къу-
рагъандыла.

Роскомнадзор,  субъектлени энчи кё-
рюмдюлерин  къоруулауда эркинликлени 
сакълау органча,  инсанланы кеслерини 
данныйлерине жууаплы къарау культу-
раны къураугъа бурулгъан информа-
ция-туура этиу ишни, белгиленнгенича, 
бардыргъанлай турады.  Ведомство 
жаш тёлю жамауат организацияла эм 

биригиуле, бийик окъуу юйле бла бай-
ламлыкъла къурар умутлуду.  

Субъектлени энчи кёрюмдюлерин  
къоруулауда эркинликлени сакълау 
уполномоченный органны консультация 
советинде Жаш тёлю палата  ол жаны 
бла жумушну бардырады. Аны къаууму-
на жамауат организацияланы, вузлада 
бла федерал власть органлада студент 
биригиулени келечилери киредиле. 

Жаш тёлю бла информация-ангыла-
тыу ишден сора да, Роскомнадзор  энчи 
кёрюмдюле жаны бла жумушла тапдыр-
гъан операторлагъа юйретиуле барды-
рады.  Ведомствону специалистлери бу 
органнга ол данныйлеге къаралгъаны 
бла байламлы уведомленияланы бериу 
низамны ангылатадыла, бузукълукъла 
болмай, законнга кёре ишни бардырыр-
ча информацияны билдиредиле.

Жаш тёлю палатаны сайты: https://
rkn.gov.ru/about/p538/p212/p892/

Энчи кёрюмдюлени порталы: https://
pd.rkn.gov./ru/

Энчи кёрюмдюле сабийле портал: 
http: //xn--80aalcbc2bocdadlpp9nfk.
xn--dlacj3b/

Кёнделен элде белгили 
россей алим, ата жур-
тну космонавтикасыны 
мурдорун салгъанладан 
бири,  Ленинчи саугъаны 
лауреаты, Ленинни, эки 
кере да Урунууну Къызыл 
Байрагъыны, Октябрь 

Революцияны, «Сыйлы-
лыкъны Белгиси» орден-
лени кавалери  академик 
Энейланы Тимурну аууш-
ханы бла байламлы аны 
атын жюрютген школ-
ну арбазында бушуулу 
митинг баргъанды. Ары 
элни жамауаты, алимни 
жууукъ-ахлулары, аны 
кесине, ишине да хурмет 
этген а дамла жыйыл-
гъандыла.

Эрттен дууаны Метла-
ны Нох тутдургъанды. 

Ол Тимурну аппасы Алий 
эфенди тау эллеге мус-
лийман динни кийириуде 
этген жарыкъландырыу 
ишлени санагъанды. Аны 
жашы, жети тюрлю тил-
де сёлешген Магомет, 
малкъар халкъны аламат 

уланларындан болгъа-
нын, къырал къуллукъ-
лада ишлегенин, жангы 
властьны жакълап, аны 
ючюн жашауун да ая-
магъанын чертгенди. 

Серебряковчула Кён-
деленде тёрт жыйырма 
юйню кюйдюргенлерин-
де, аныкъын  да аямагъ-
анларын эсгергенди Нох. 
«Къайда  жашаса  да , 
Тимур таулу болгъанын 
унутмагъанды. Ол шар-
тны уллу ёхтемлик бла 

айтып тургъанды. Ол зат 
ючюн да биз анга ыразы-
быз», - дегенди ол.

Ауушханны илму ишле-
рини юслеринден  айтып, 
Энейланы Махмут сёлеш-
генди. Ол Тимур Магоме-
товични ары дери кос-
мосда чачылып тургъан 
ракетала, артха къайтып, 
жерде къонарча этгенин 
да чертгенди.

Энейланы Жамал Мо-
сквада ГИТИС-де окъ-
угъанында белгили алим 
къарындашыны юйюн-

де бола туруучусун, аны 
къызы, юрист илмуланы 
кандидаты Натальяны, 
эгечи Лейляны,  эгечин-
ден туугъан Андрейни да 
иги таныгъанын, ала мал-
къар халкъдан чыкъгъан-
лары бла ёхтемленнген-

лерин айтханды. Ала 
аталары туугъан элден 
хапар соруучуларын да 
эсгергенди ол. 

Поэт Табакъсойланы 
Мухтар  республика-
да алим обществосу 
Энейланы Тимургъа 
аталгъан илму конфе-
ренция бардырыуну 
къайгъысын кёре тур-
гъанларын, аны къагъыт-
лары жарашдырылгъан-
ларын да билдиргенди, 
сабийлени уллу алим-
ден юлгю алыргъа, анга 

ушаргъа итинирге, аны 
бла ёхтемленирге чакъ-
ыргъанды. 

Жамауат алай жыйыл-
гъанда, КъМР-ни халкъ 
жазыучусу Гуртуланы Са-
лих, Сотталаны Къурман 
да, телефон бла сёлешип, 

бусагъатда анда болал-
магъанларына жарсып, 
Тимур Магометовични 
жууукъларына, элни жа-
мауатына да къайгъы сёз 
бергендиле.

23 сентябрьде, алимни 

туугъан кюнюнде, Кён-
делен элни музейинде 
Энейланы Тимургъа атал-
гъан жыйылыу боллукъду 
деп билдиредиле аны 
ишчилери.

МУСУКАЛАНЫ 
Сакинат.

Шабат кюн  къарачай-
малкъар халкъны келечи-
лери Хубийланы Аслан, 
Гузойланы Асхат эм Ал-
тууланы Аслан къарачай 
атлада Минги тауну тёп-

песине чыкъгъандыла. 
Биринчи кере быллай иш 
20 жыл мындан алгъа 
болгъан  эди. 

Алтууланы Аслан бизге 
билдиргеннге кёре, бу 
жумушну жашауда бар-

дырыргъа деген оюм аль-
пинист къызыбыз Хубий-
ланы Маликаны  эсине 
келгенди. 

- Жолгъа Азау таладан 
кече онбирни жарымында 

эки атда атланнганбыз. 
Аслан къарындашыбызны 
юсюнден айтханда, ол 
биринчи кере кётюрюле 
эди Элбрусха. Акклимати-
зация бла бирге бу ишге 
5 кюн хазырланнганбыз. 

Экинчи кюн бизге тюберге 
къарачайлы акъсакъалла 
да келген эдиле. Сау бол-
сунла, - дегенди Алтуу улу. 

Ма алай бла къарачай 
атла дунияда бек кючлю-

ле эм тёзюмлюле, мил-
летибизни келечилери 
аламат таучула болгъан-
лары энтта да бир кере 
тохташдырылгъанды.

ТАППАСХАНЛАНЫ 
Аминат.

Энейланы Махмут (онг жанында биринчи) сёлешеди.

Ыйых кюн, Хасания элни 
ара межгити къурап, «Биз 
мамыр жашау жанлыбыз» 
деген ат бла дин-спорт 
байрам ётгенди.  Анга 
КъМР-ни Муслийманла-
рыны дин управления-
сыны, КъМР-ни Граждан 
обществону институтлары 
бла байламлыкъла къурау 
эмда миллетлени ишлери 
жаны бла комитетини, 

ма лкъар эм къабарты 
эллени келечилери  чакъ-
ырылгъандыла. 

Хасаниячылагъа къо-
накъгъа келгенлени ара-
ларында Бахсан шахарны 
администрациясыны баш-
чысы Хачим Мамхегов да 
болгъанды. Делегация 
байрамгъа къуру къол бла 
келмей, межгитге саугъа 
келтиргенди.    

Аны бардырыуну баш 
магъанасы республикада 
жашагъан муслийманла 
бир бирни ангылап, керек-
сиз къаугъала къозгъамай, 
жашауну ызына турууну 
сайларча этиудю. Тюрлю-
тюрлю спорт эришиуледе 
эм дин бла байламлы сору-
улагъа жууап бериуде къу-
уанчха келгенле кеслерин 
кёргюзтюрге сюйгендиле. 

Сабийлени араларында 
хорлагъанлагъа саугъала 
бергендиле. Абаданла да 

гиря кётюрюуде, канат 
тартыуда къарыуларын 
сынагъандыла. Ислам дин 
бла байламлы виктори-
нагъа да энчи ыразылыкъ 
бла къатышхандыла. 

Байрам элли жашланы 
спонсор болушлукъларына 
къуралып бардырылгъанды.

КЪАСЫМЛАНЫ
 Аминат.

Айтхылыкъ жерлешибизни 
сыйы жулдузлагъа жетеди

Жарашыулукъ эмда 
бир бирни ангылау халда

Юйретиу

СЕБЕПЛИК

Жолугъуула, лекцияла, ушакъла

Аграрчылагъа кредитлеге  600 миллион сом тапдырылгъанды

Къарачай атла - энтта да 
Минги тауну тёппесинде

Алимлени баш къайгъырыулары - таулада 
экосистемаланы тинтиуню амаллары

Бу жаны бла институт 
саулай Россейде окъуна 
алчы илму учреждениягъа 
саналады. Мында тёгерек-
деги къудуретни тинтиу, 
аны болумуну прогнозун 
этиу, табийгъатны аяулу 
хайырланыу эм кёп башха 
жаны бла тинтиуле барды-
рыладыла эмда проектле 
тамамланадыла. Аны мур-
дорунда «Биологический 
эффект взаимодействия 
факторов зональности 
на равнине и поясности в 
горах» деген илму школ да 
ишлейди.

КъМР-ни табийгъат бай-
лыкъла эмда экология, 
курортла эмда туризм ми-
нистрле Шауаланы Илияс 
бла Мурат Шогенцуков  
жарыкъландырыу, илму 
эм жаш тёлюню ишле-
ри жаны бла министрни 
орунбасары Ирина Шон-
тукова конференциягъа 
къатышханлагъа алгъыш-
лау сёзле айтхандыла, иш-
лери къыйматлы болурун 

тежегендиле. Андан сора 
хар бири да институтну 
башчысын эмда бир къа-
уум келечилерин мини-
стерстволарыны Сыйлы 
грамоталары бла саугъа-
лагъандыла.

Ж ы й ы л ы у н у  п л е н а р 
кенгешин РАН-ны акаде-
миги, битимлени эмда 
жаныуарланы экология 
институтуну (Екатеринбург 
ш.) башчысы Владимир 
Большаков ачханды. Аны 
«Урал – Кавказ. Эколо-
гланы илму школлары» 
деген докладында бизни 
къыралда тау тийреледе 
экосистемаланы тинтиуню 
биринчи атламларыны, 
эки институтну арасында 
къуралгъан байламлыкъ-
ланы, ала илмугъа этген 
къошумчулукъну юсюнден 
айтылгъанды. Биология 
илмуланы кандидаты, Мо-
скваны къырал универси-
тетини келечиси Роберт 
Сандлерский а быллай 
тийрелени термодинами-
ка ышанлары бла шагъы-
рейлендиргенди.

Тёрт кюнню ичинде бар-

дырыллыкъ (20 сентябрь-
ге дери) конференциягъа 
РФ-ни от узгъа жууукъ 
субъектинден - Тюркден, 
Азербайджандан, Арме-
ниядан, Къытайдан, Гер-
маниядан, Беларусьдан, 
Та д жикистандан эмда 
Абхазиядан ботаникле, зо-
ологла, экологла, генети-
кле, географла эм башха 
специалистле къатышы-
рыкъдыла. Ала таулада 
экосистемалада биология 
эм башха проблемала-
ны, аллай жерлеге адам 
салгъан хатаны азайтыу 
амалланы, информация-
ны жыйыу эмда жараш-
дырыу технологияланы 
сюзерикдиле, экология 
билим бериуню айнытыу 
жолларын да белгилерик-
диле. 

Жыйылыуну чеклерин-
де жаш алимлеге деп, 
профессор Юрий Пуза-
ченкону атын эсгерип, 
«Таулада экосистемаланы 
узакъдан тинтиу амалла» 
деген школ-семинар бар-
дырыллыкъды. 

УЛБАШЛАНЫ Мурат.

Элбрус курортда «Таза тау» деген 
уллу экология акцияны бардырыр-
гъа хазырланып башлагъандыла. 
Ол альпинизмни бла тау туризмни  
кезиулери бошалгъанларына жора-
ланырыкъды.  

Минги тауну этегинде субботник 
биринчи кере  былтыр ётгенди. 
Аны КъМР-ни Башчысыны Админи-
страциясы, республиканы Курортла 
эмда туризм министерствосу эм 

«Курорт Элбрус» биригиу барды-
радыла. 

28 сентябрьде акциягъа къа-
тышханла  канатка бла 3 847 метр 
бийикликге Гара-Башы станциягъа  
кётюрюллюкдюле. Ала курортну 
келечилери бла бирге туристле 
аслам хайырланнган жолланы 
кир-кипчикден  тазаларыкъдыла. 
Быллай ишле Азау таладан башлап  
4200 метр бийикликде орналгъан 

Онбиреуленни ышыгъына дери 
этилликдиле. 

Акциягъа  къатышханла  канатка  
бла хакъсыз жюрюрюкдюле, андан 
сора да, бар керек зат бла да жал-
чытылынырыкъдыла. Интернетде 
регистрацияны бу адрес бла ётер-
ге боллукъду: https://forms.gle/
DiebioKuftWiPaPu7.

Бизни корр.   

Тазалыкъны сакъларгъа алланып

БАЙРАМ

Иш юсюнде 
ачыгъанлагъа –  
информация навигатор

Къабарты-Малкъар-
да Социал страхование 
фондну регион бёлюмю  
иш юсюнде ачыгъанлагъа 
деп  «Персональный ин-
формационный нави-
гатор» (ПИН)  проектни 
жашауда бардырып баш-
лагъанды.

«ПИН» проект произ-
водствода кеслерин ачыт-
ханлагъа   реабилитация 
этерча техника амалла, 
протезле, протез-ортопед 
амалла бла заманында 
эмда тынгылы жалчыты-
угъа бурулупду. Бу адамла 
реабилитация онгланы 
къыйналмай алырча эмда  
аны бла байламлы ин-
формация бла тынгылы 
шагъырейленирча  деп 
къуралгъанды.

Энчи информация нави-
гатор реабилитация амал-
ланы алыр ючюн къайры, 
къачан барыргъа, къаллай 
документле жыяргъа ке-
реклисини  юсюнден толу 
билдиреди. Производство-
да ачыгъан хар адамгъа 
да энчи план жарашдыры-
лады.   «ПИН» энчи белги-
си болгъан инсан излеген 
информациясын кесине 
тап заманда телефон, 
e-mail, почта неда СМС 
бла  алыргъа боллукъду.

Жашаугъа кийирилген 
проектни юсюнден толу 
хапарны фондну регион 
бёлюмюнде билирге бол-
лукъду. Адреси: Нальчик 
шахар, И.Арманд, 5 юй 
неда 8(8662) 48-00-21, 
48-00-79 номерли теле-
фонла бла. E-mail: pin@
ro7.fss.ru.

КъМР-де Социал стра-
хование фондну 

регион бёлюмюню 
пресс-службасы.

Проект

Хачим Мамхегов Хаса-
нияны иймамы Мисир-
ланы Тимургъа саугъа 
береди.

- Шарафутдин хажи, бый-
ыл окъургъа  келгенлени 
саны тюрленнгенмиди? Ала  
къуру бизни республикадан-
мыдыла?

- Бу кюнледе педсовет къу-
рап, дерслени юлешгенбиз. 
Шёндю 48 абитуриентибиз 
барды, аладан 14-сю очно,  
къалгъанлары уа заочно 
окъурукъдула. Алай экинчи 
бёлюмге  сентябрьни ахыры-
на дери аллыкъбыз , тарихле 
энтта тюрленирикдиле. 

Ала къайдан болгъанла-
рыны юсюнден айтханда 
уа, 34-сю кеси  республика-
быздандыла. 10-су Ставро-
поль  крайдан, Чеченден, 
Ингушетиядан да бирер жаш,  
Къарачай-Черкесден да бир 
къыз келгендиле. Быйыл 
Калуга областьдан да барды 
студентибиз.  

Абитуриентлени арасында 
тогъуз къыз барды. Универ-
ситетни бошагъанла кёбю-
сюнде межгитледе ислам 
школлада ишлейдиле. Сёзге, 
августну ахырында Къуранны 
бек аламат окъугъанланы 
арасында эришиуле болгъан 
эдиле да, анда хорлагъанла-
ны асламын бизни вузну тау-
усхан къызла юйретгенлерин 
ёхтемленип айтыргъа сюеме.  

- Бирле сизни вузда жа-
ланда Къуран окъургъа юй-
ретген сунуп къоядыла… 

 - Программа Россейни  
дин вузларыны  барысында 
да бирчады: арап тил, Къу-
ран, фикх, акъыда (ийман), 
файгъамбарланы тарыхла-
ры, Мухаммад файгъамбар-
ны, Аллахны саламы анга 
болсун, жашау жолу, аны 
сюннети, Аллахдан келген 
тёрт динни да тарыхлары 
эмда ала кибик бирсиле. Ала 
бла бирге уа башха  дерсле 
да бериледиле - психология, 
педагогика дегенча. Быйыл а 
жангылары да къошулгъан-
дыла: Россейде исламны 
жайылыууну тарыхы, ууаз 
бериуню тили. Аны юсюн-
ден а энчи айтыргъа сюеме. 
Эфенди жамауатны аллына 
чыкъгъанда, жангылмай, 
ариу, шатык сёлеширге бор-
члуду да, анга юйретирикбиз.  

Энтта бир дерс кийирил-
генди: къыралыбызны мус-
лийманларыны инсан эм 
этнокультура энчиликлери. 
Исламдан сора, башха дин-
ле да бардыла, битеу бары-
быз бла келишиулюкде, бир 
бирге хурмет этип  жашар-
гъа борчлу болгъаныбызны, 
жамауатдан айырылыргъа 
жарамагъаныны юслеринден 
айтыллыкъды анда. 

Мен муслийманма деп 
башха динни келечисине 
къайырылып турургъа жара-
майды. Барыбызны да Аллах 
жаратханды деп ангылатыр-
гъа керекди. Бюгюнлюкде 
уа бу иш битеу Россейде 
да магъаналыды, анга уа  
келишиулюкню темасы кон-
ференциялада дайым да 
сюзюлгени шагъатлыкъ эте-
ди. Программагъа уа энтта 
регион кесегин да  къошар-
гъа эркинбиз – 870 сагъат 
берилгенди.  

- Тенглешдирип айтханда, 
студентлеригиз кёбейген-
мидиле? 

- Очно окъурукъла, керти-
син айтханда, азыракъдыла, 
заочниклерибизге уа къо-
шулгъанды. Алай бери кел-
генле, нек эсе да,  окъуугъа 
уллу кёллюдюле. Къуранны  
билселе, алагъа диплом бе-
рилип къаллыкъ сунадыла. 
Алай дерслени кёрюп, бо-
лалмазлыкъларын ангылап, 
сессияны ахырында келмей 
къалгъанла да бардыла. 

Быллай болумланы азай-

тыр мурат бла хазырланыу 
курсла  ачханыбызны   ай-
тыргъа сюеме. Анга жюрю-
генле уа бизде билим алыуну 
къыйын, женгил жерлерин да 
ангылап, окъуяллыкъларына 
ийнанып, экзаменле берип, 
ызы бла биринчи курсха ки-
редиле.  

- Августну ахырында Къу-
ранны бек аламат окъуй 
билгенлени   тёрели эриши-
улери бардырылгъандыла. 
Алагъа къатышхан сабийле-
ни арасында ма бу иги дин 
къуллукъчу боллукъ эди деп, 
эм фахмулуланы сайлап, 
ызы бла окъутур онгугъуз а 
бармыды?

-   Конкурсда биринчи, экин-
чи жерлеге чыкъгъанланы 
саугъалай, бизде окъургъа 
сюемисе деп соргъанымда, 
кёплери ыразылыкъларын 
айтхандыла. Алай, башында 
сагъыннганымча, Къуранны 
ариу, шатык окъуй билиу  
бизни университетге азлыкъ 
этеди. Сыйлы Китапны мус-
лийман адам вузгъа кирир 
ючюн окъумайды, намазны 
да аны ючюн этмейди, ол хар 
бирибизни да борчубузду. 

Школдан сора жаш адам-
ла кеслерини фахмуларына 
кёре сайлайдыла усталыкъ-
ларын.  Аламат хирург, инже-
нер, устаз болаллыкъ адам, 
аны бла бирге,   исламны 
жорукъларын билип,  чынт-
ты  муслийманлы болса, 
бютюн магъаналыды. Сёз 
ючюн, Дагъыстанда гумани-
тар университетде светский 
дерсле бла бирге динни эн-
чиликлерине да юйретедиле. 
Аллахха ийнаннган бухгалтер, 

инженер жамауатха жаланда 
хайыр келтирликди. Дини 
болгъан журналист  жаланда 
кертини  жазарыкъды. 

Шёндю уа жамауатны сей-
ирсиндирир, чамландырыр, 
даулашны туудурур мурат бла 
не ётюрюкню да басмалап 
къойгъанла бардыла. Неда 
ахча тёлемесенг, аурууунга 
багъарыкъ тюйюлме деген 
врачларыбыз  азмыдыла? 
Ийманлары болгъанла уа  

Аллахны аллында жууап тута-
рыкъларын ангылап, быллай 
терсликле этмейдиле.

Аны айтханым, алгъын 
илму атеизм деген дерс 
болгъанды. Анда уа Аллах 
жокъду деп юйретгендиле. 
Бюгюнлюкде уа урлау, тил 
этиу, адамгъа хата  салыу 
гюняхды, ала ючюн Аллахны 
аллында жууап тутарыкъсыз 
деп юйретген дерс кийирирге 
нек жарамайды?

Аллахны ахшылыгъындан, 
бюгюнлюкде Нальчикни ара 
межгитинде окъуу жылны 
кезиуюнде жума намазгъа 
асыры кёп адам келгенден,  
сыйынмай, тышында этеди-
ле. Ол а студентлени арасын-
да намаз къылгъанла, ораза 
тутханла кёп болгъанларына 
шагъатлыкъ этеди. 

- Алгъаракълада ушагъ-
ыбызда университетни бо-
шагъанлагъа эки диплом 
берилирча лицензия алы-
нырыкъды деген эдигиз. Ол 
жаны бла хал а къалайды?

- Жангы мекямгъа кёч-
генден сора юридический 
адресибиз алышыннганы,   
уставха тюрлениуле кийирил-
генлери бла байламлы жангы 
лицензия алыргъа тюшгенди.  
Алгъын аны хар тёрт жылдан 
алышыргъа керек эсе, энди 
уа болжалсызды. 

Шёндю сагъынылгъан до-
кументлени къайгъысына 
киргенбиз. Алай былайда 
бир чырмау барды. Теоло-
гия бёлюмню ачар ючюн, 
устаз-профессор къауумну 
жартысыны илму даража-
сы болургъа тийишлиди. 
Аллахны ахшылыгъындан, 

дин дерслени берген устаз-
ларыбыз илму ишле жазып, 
аланы къоруулагъандыла.  
Сёз ючюн, Анзор Шхануков 
илмуланы  кандидаты бол-
гъанды. Аслан Гедгафов а 
Дагъыстанны гуманитар ин-
ститутунда магистратурада 
окъуйду. Бизни выпускник 
Залим Шидов Тюркде билим 
алады, келир жыл доктор 
диссертациясын къоруула-
рыкъды. 

Институт жангы ачылгъан-
да   устазла Сириядан, Тюрк-
ден, Иорданиядан репатри-
антла эдиле. Андан бери 
озгъан 20 жылны ичинде  
кесибизни жашларыбыз окъ-
уп, коллективге къошулгъан-
дыла. Устазларыбызны къау-
уму къарыулуду, билимлиди.  
Алай светский университет-
ден профессорла, докторла, 
бизге келип, студентлени 
окъутургъа таукел болалмай-
дыла, нек эсе да.  

Совет заманлада кадрла 
нени да башыдыла дегенди-
ле. Бюгюнлюкде уа элледе 
халкъны саулугъун игиленди-
рир, билим бериуге себеплик 
этер мурат бла «Земский 
доктор», «Земский учитель» 
деген программаланы кий-
иргендиле. Ала жамауатха 
жарагъан, керти да иги баш-
ламчылыкъладыла. Элден 
жаш специалистле кетип 
къалсала, сабийлени ким 
окъутурукъду, таматаланы 
саулукъларына ким багъа-
рыкъды?

Быллай себеплик  дин къул-
лукъчулагъа да магъаналы-
ды. Сёзге, бизде иги окъ-
уп, элине хайыр келтирирге 
сюйюп, артха къайтхан жаш 
адам башын къалай кечин-
дирсин?  Иймамны жашар 
жери, хакъы жокъ. 

Элледе тамата тёлюню 
эфендилерини ишлерин нек 
сансызлайдыла? Шёндю 
жаш тёлюню билим алыр-
гъа онгу кёбюрек болгъаны 
ючюн.  Интернетде уа не 
соруугъа да жууап тапхан 
бек тынчды. Ингирде окъуп, 
эрттенликде уа тамата бла да-

улашып, анга оноу этип баш-
лайдыла. Таулулада къойчу 
кёп болса, къой харам болур 
дегенлей, низамсызлыкъ 
башланады. 

Къыралны оноучулары да, 
бу кемчиликлени ангылап, 
РФ-ни Президентинде Ислам 
билим бериуню, илмуну эм 
культураны айнытыу фонд 
къуралгъанды. Анда уа дин 
вузлада целевой жерле бё-
люуню  юсюнден сагъыш 
этип башлагъандыла. 

–Аны магъанасы недеди? 
- Регионну муслийманлары-
ны дин идарасы фахмулу 
жаш адамланы сайлап, ала  
бла келишимле этип,  дин 
вузлада окъутурукъдула. Бо-
шагъандан сора уа ала, эл-
лерине къайтып, иймамлыкъ 
этерикдиле. Юч жылны ичин-
де Фонд алагъа хакъ тёлеп 
турлукъду.  Бу амалны келир 
жылдан сингдирирге  белги-
ленеди, быйыл сынау халда 
Татарстанда ишлерикди. 

Быллай себеплик этилсе, 
кадрла къытлыкъны кетерир 
онгубуз боллукъду. Ансы 
беш жылны биз жаш адамны 
окъутабыз, къырал анга ахча, 
къыйын да салады. Алай  
артда анга билимине кёре 
иш табылмай къалады. Ма 
былайда Калюжный орамда 
гитче мастерскойлада бизни 
ненча выпускнигибиз  иш-
лейди, кими  темирчи, кими 
агъач уста болуп. Аланы 
къалай терслериксе – жаш 
адам юйюрюн кечиндирирге 
керекди да. 

Фондну жыйылыуларын-
да мен дайым да белгилеп 
тургъанма, окъутхан бла 
бирге студентлерибизни иш 
бла жалчытыугъа къайгъы-
рыргъа керекди деп. Мен-
ден сора айтханла да болур 
эдиле, Аллахны ахшылыгъ-
ындан, ма быллай жангы 
программа кийириле турады. 

- Университетни иги бо-
шагъан жашланы андан ары 
окъутуп, кесигизге устаз 
этип алыр онгугъуз а бар-
мыды?

- Татарстанда Булгар акаде-
мия ачылгъаны бла студентле 
ары барып, билимлери ёсдю-
рюрге, илму чынла  алыргъа 
амалла къуралгъандыла. 
Окъутуу, анда жашагъанлары 
да хакъсызды, битеу къоран-
чланы Фонд  кесини боюнуна 
алгъанды. 

Ансы, къырал, жаш адам-
гъа къоранчла этип, окъу-
туп, ызы бла уа аны тышына 
ийгенден магъана жокъду. 
Ма бюгюнлюкде бир къара, 
арап  адетле  къалай сингип 
барадыла  халкъгъа, кеси 
тёрелерибиз бырнак этилип. 
Ислам тиширыуну, эр ки-
шини санларын жабаргъа 
чакъырады – миллет кийим, 
европалы жыйрыкъ, башхасы 
жокъду, теринг  ачылмасын 
ансы. Бизде уа бирле къалай 
кийинедиле?..

 Кавказ халкъла ислам 
динни алгъынчы къайда эрт-
те къуралгъандыла. Хар би-
рибизни адетибиз, тёребиз, 
намысыбыз болгъандыла. 
Алагъа ислам дин да къошу-
луп, миллет бютюнда ырах-
матлыкъ тапханды.  Шёндю 
уа ата-бабаларыбызны тёре-
лерин  бир жанына тюртюрге 
кюрешгенле бардыла, алай, 
мен акъыл этгенден, дин бла 
бирге исламгъа чюйре кел-
меген тёреле айнытырыкъ-
дыла халкъны. 

 СУРАТДА: Чочайланы Ша-
рафутдин Равиль Гайнутдин 
бла.

Аллахуталаны 99 аты бар-
ды, аладан аль-Хаким (терен 
акъыллы, билимли, ангылы) 
атны магъанасын бизге Абу-
Ханифа атлы ислам вузну 
бошагъан, «Ислам в Евра-
зии» газетни баш редактору 
АККАЙЛАНЫ Хасим хажи 
ангылатады:

- Бухари эм Муслим иймам-
ланы къутси (керти) хадис-
леринде файгъамбарыбыз-
ны быллай сёзлери бардыла: 
«Кертиди, бизни Жаратханны 
99 аты барды. Аланы барысын 
да эсинде тутхан (санагъан) – 
жаннетге кирликди». 

Алимлени айтханларына кёре, 
эсде тутхан деген аланы хар 
бирин да  ангылап, дууа этгенде 
тюз хайырланыуну магъана-
сында айтылады. Сёз ючюн, 
«ар-Раззак» (Къадарны юлеш-
ген) деген сёзню магъанасын 
билген жазыуну жаланда Алла-
хуталадан тилерикди неда «аль-
Ахад» (Жангыз) деген сёзню 
ангылагъан бизни Жаратханнга 
нёгер излерик тюйюлдю.
АНГЫЛЫ, ТЕРЕН АКЪ-
ЫЛЛЫ (АЛЬ-ХАКИМ)
Аллахуталаны аламат, сыйлы 

атларындан бири аль-Хакимди 
(ангылы, терен акъыллы). Ол 
«хикма» деген сёзден къу-
ралгъанды – акъыллылыкъ. 
Биз аны къалай ангылайбыз: 
билимин тюз хайырланнган, 
къыйын болумда керекли оноу 
чыгъаргъан, бола тургъан 
ишледен хайырлы оюм этген. 

Алай бу шартла барысы да 
адамны юсюнде бардыла. 
Аллахуталаны терен акъыл-
лылыгъыны уа къыйыры-чеги 
жокъду, аны адам улу ангы-
лагъан да эталлыкъ тюйюлдю. 
Аль-Хаким – тёгерекде битеу 
болумланы, жумушланы, хар 
нени ангылайды, биледи, аны 
хар иши да тюздю. 

Сыйлы Къуранда аль-Хаким 
деген ангылам бир ненча кере 
тюбейди. Сёз ючюн, «Тауба» 
деген сурада былай айтылады: 
«Ол - Билимлиди, Терен акъыл-
лыды (аль-Хаким)» (9:15). Неда 
башха аятда: «Ол сизге ананы 
къарынында кеси сюйгенча 
сыфат бергенди. Андан сора 
Аллах жокъду - деменгили, 
терен акъыллы» (3:6).

Бу аятла Аллахуталаны чек-
сиз кючю, онглары, акъылы, 
билими, къарыуу болгъанлары-
на шагъатлыкъ этедиле. Андан 
жер башында, кёкде, сууда да 

жукъ да бугъуналлыкъ тюйюл-
дю. Бизни ананы къарынында 
эр кишилеге, тиширыулагъа 
юлешип, бирлеге саулукъ, баш-
халагъа фахму, ючюнчюлеге 
къыяу берген да олду. Андан 
башхагъа табыныргъа, баш 
урургъа жарамайды, Аллаху-
тала жангызды.
АДАМ АЛАМАТ СЫФАТ-

ДА КЪУРАЛГЪАНДЫ
Аллахуталаны терен акъыл-

лылыгъы, кючю ол жаратхан 
хар затда да билинеди. Ол хар 
нени да эм аламат, иги, такъ-
ылы жаратханды,  айнырча 
низамлылыкъны тохташдыр-
гъанды. Адам аны эм сейир 
чыгъармасыды. Къуранда аны 
юсюнден былай айтылады: 
«Биз адамны аламат сыфатда 
къурагъанбыз» (95:4). Неда: 
«Биз Адамны сабийлерин 
сыйлагъанбыз» (17:70). 

Хау, бизни санларыбыз, сы-
фатыбыз аламатдыла. Алла-
хутала бизге эки кёз бергенди, 
тёгерекде битеу тауушланы 
эшитир онгубуз барды, къы-
мылдау системаны болушлугъу 
бла эки аякъда атлайбыз, эки 
къолубузда бешишер бармакъ 
барды. Хар саныбыз да бизни 
жашауубузну женгиллетеди. 

 Аллахутала кёклени, жерни 
да жаратханды. Жер юсюнде 
терекле, кырдыкла ёсерча 
этгенди, кёклени жерден кё-
тюргенди, бир тюрлю багъана, 
тутурукъ болмай, ала энишге 
тюшмезча къурагъанды… 

Аланы айтханым, тёгерекде 
болгъан хар нени да Аллаху-
тала энчи магъанада жарат-
ханды, аланы аламат, тамам 
системагъа бойсундургъанды, 
шарт, кемчиликсиз низамны 
тохташдыргъанды. Аланы бу-
зар кюч ахырда жокъду. 

 Бу затлада уа бизни Жарат-
хан оюм, сагъыш эте билгенле-
ге энчи белги барды: «Кертиди, 
жерни бла кёклени къура-
лыуларында, кюн бла кече 
бир бирни алышханларында, 
адамгъа хайыр келтирир 
ючюн тенгизде жюзген кеме-
леде, Аллахутала кёкден жи-
берген сууда, аны болушлугъу 
бла къургъакъ жерни ти-
рилтгенинде, анда кёп тюрлю 
жаныуарланы орнатханында, 
желлени алышыныуларында, 
жерни бла кёкню арасында 
булутлада да сагъыш этгенн-
ге, ангы болгъаннга белгиле 
бардыла». (2:164).

СЫЙЛЫ КЪУРАН, 
ШЕРИАТ

Сыйлы Къуран, аны аятла-
ры да Аллахуталаны терен 
акъыллылыгъыны, кючюню, 
деменгилилигини белгиси-
диле. Аланы тюрлендирирге, 
къошаргъа, къоратыргъа онг 
болмагъаны аланы сейирли-
клерине, аламатлылыкъла-
рына шагъатлыкъ этедиле. 
Сыйлы Китапны кемчиликле-
ри, жетишмеген жерлери, 
келишмеулюклери, даулашлы, 
ангылашынмагъан айтыулары 
жокъдула. 

Сыйлы Китап адам улугъа 
ол Аллахуталаны жорукъла-
рына, буйрукъларыны башчы-
лыкъларын ангылап, алагъа 
бойсундурур мурат бла берил-
генди. Не болумда да, сорууда, 
ишде да аны башчылыкъгъа 
алыу адам улугъа хайыр кел-
тиреди. 

 Аллахуталаны терен акъ-
ыллылыгъыны, кючюню энтта 
бир белгиси шериатды -ий-
манны эсеплеген жорукъла, 
дин намысны, адеплиликни 
жыйымдыгъы.  Биз алагъа 
бойсунургъа борчлубуз. Ол 
мурат бла уа Сыйлы китапла 
берилгендиле, файгъамбар-
ла болгъандыла. Ала адам 
улугъа, кеслерини миллетле-
рине Аллахуталаны буйрукъ-
ларын, излемлерин, жорукъ-
ларын ангылатхандыла. 

Шериат – бизге этилген 
ахшылыкъды, игиликди, хатер-
ликди. Анда адам эки дунияда 
да насып, тынчлыкъ, ырахмат-
лыкъ табарча битеу жорукъла, 
низамла, эркинликле бла бор-
чла бардыла. Къуранда былай 
айтылады: «Ол сюйгенине 
оюмлулукъ, акъыл береди, 
ол а уллу саугъады. Юйре-
тиуню жаланда акъыллары 
болгъанла ангылайдыла». 
(2:269). Бу аятда Аллахутала 
къулларына берген ахшылыкъ-
ланы юслеринден айтылады: 
хайырлы билимни, ангылыкъ-
ны, эслиликни, оюмлулукъну. 

Алай бла бизни Жаратханны 
кючюн ангылагъан муслийман 
Аллахуталаны битеу ишлери, 
оноулары, буйрукълары, жо-
рукълары да хайырлы, аламат 
болгъанларына тюшюнеди, 
Жангызгъа баш уруп, аны 
не оноуун да ыразылыкъда, 
сабырлыкъда алады, сынау-
ланы чамланмай, тарыкъмай 
тийишлисича кётюреди.  

Соруугъа жууапны Хасанияны иймамы 
МИСИРЛАНЫ Тимур береди:

- Жарсыугъа, арт кезиуде бу осал зат кенг 
жайылгъанды. Тамата, жаш деп къарамай, 
ойнайдыла эр кишиле, тиширыула, сабийле окъ-
уна. Аланы арасында намаз этген, ораза тутхан 
дин къарындашларыбыз да болгъанлары, ала 
кюнден-кюннге кёбейгенлери бютюнда къайгъ-
ыртады. Халал бла харам бирге келмейдиле, 
аланы жоллары башхады. Аны айтханым, намаз 
этип, Аллахны аллында борчунгу толтуруп, ызы 
бла уа гюняхлагъа саналгъан иш бла кюрешген 
неге ушайды?

Аллахутала Сыйлы Къуранда былай айтады: 
«Эй, мукъминле, адамны башын хайран этген, 
эсиртген затла шайтанны ишлеридиле. Аладан 
кери туругъуз, насыплы болургъа сюе эсегиз. 
Шайтан ичгини, адамны тели этген затланы 
жайып, сизни ичигизге кёрюп болмауну, душ-
манлыкъны жаяды, ачыуландырады, Бизни 
жаратханны унутдурады, намаздан тыяргъа 
сюеди. Муну эшитип, сиз тыйылмазмысыз? 
Аллах буюргъанны, аны келечиси айтханны 
этигиз». 

Былайда ичгини, наркотиклени, адамны 
башын хайран этген затланы юслеринден ай-
тылады. Бу аят ахчагъа ойнау шайтанны сюйген 
иши болгъанын ангылатады. Аны бла кюрешген 
бизни Жаратханны буйрукъларындан, жорукъ-
ларындан чыгъады, нёгерге шайтанны алады. 

Адам бу осал къылыкъгъа кесин нек бергенин, 
анга не сылтау бла алдатханын ангыларгъа 
тийишлиди.  Биринчиден, ол шайтанны ишине 
бойсунады. Экинчиден а, бир тюрлю къыйын 
салмай, ишлемей, терк окъуна бай болургъа 
излейди. Алай бу ырысхы анга харам болуп 
келгенди. Ахчагъа оюн бардыргъан жерлени 
къураргъа жер, мекям бёлген, ойнагъанлагъа 
аш-суу элтген да харамды. Аллахутала алагъа 
налат береди.

Бизни Жаратхан ёч, ахча салыннган оюннга 
жууукъ барма дейди. Башха тюйюлдю - карт-
лагъамы, казинода рулеткагъамы неда, биз-
деча, аппаратлагъамы  къоратаса мюлкюнгю, 
ала барысы да муслийманнга эркин этилме-
гендиле. Файгъамбар былай дегенди: «Карт 
ойнап, намазгъа тургъан адам ушайды от бла 
тонгузну къаны бла абидез алып, Аллахха баш 
ургъаннга». 

Дагъыда нарды деген оюн да барды. Орам-
гъа чыкъсанг, ишлери болмагъан эр кишиле, 
аны да алларына жайып, хахай-тухай этип 
кюрешгенлерин кёресе. Алай ол да харамды 
исламда. Заманын бир тюрлю хайырсыз, бо-
шуна къоратхан кесине жаханимге жол ачханын 
билсин. 

Мухаммад файгъамбар, Аллахны саламы 
анга болсун, былай дегенди: «Нард ойнагъан 
ушайды тонгуз этге тийип, аны къаны бла 
къолларын жуугъаннга». (Муслим). Ислам ма 
аллай бирге сыйын тюшюреди, кёрюп болмай-
ды аны, харам жаныуар бла тенг этеди. 

Арт кезиуде уа спортда хорларыкълагъа ахча 
салып, файда къытаргъа кюрешгенле да жай-
ылып барадыла. Республикада аллай харам иш 
бла кюрешген ненча жер барды? Ол шайтан 
оюнлада къытханла, къытдыргъанла да барды-
ла. Алай эки къауум да терсдиле.  Бири къытып 
къууаннгандан, башхасы уа, ахчасын жоюп, 
ачыудан тели боладыла, башлары кетедиле, 
кеслерини жашауларын юзгенле да бардыла. 
Кёресиз, Аллах харам этген зат хайыр, ахшы-
лыкъ, къууанч бир заманда да берлик тюйюлдю. 

Ёч оюн адамны тартханлай турады, аны 
ичинден ашайды, бузады, къуруда анга итинип 
турурча этеди. Адам къызыныусуз болалмай 
къалады. Алай бла уа  ахча тилейди, берме-
селе, сыйырады, урлайды, юйюнде болгъан 
затланы сатады. Ол не гюняхдан да артха 
турлукъ тюйюлдю. 

Шёндю уа компьютер оюнла жайыладыла. 
Жаш адамла, ойнай кетип, башлары хайран 
болуп, аталарын, аналарын, жууукъларын 
ёлтюрюрге чапхан кезиуле къалай кёп бол-
гъандыла. Быллай затлагъа халал деп къалай 
айтыргъа боллукъду?

Муслийман кесин ол дуниягъа хазыр этерге 
борчлуду. Аллах бизге саугъалагъан заманны 
бошуна къоратмагъыз, зыраф этмегиз, билип 
тургъанлай, жаханимге жол къурамагъыз 
кесигизге. Бизни Жаратхан тюз жолгъа са-
лырын тилегиз, тобагъа къайтыгъыз. Намаз 
къылыгъыз, ораза тутугъуз, кесигизни, жуу-
укъларыгъызны-ахлуларыгъызны  харамдан 
сакълагъыз, Къуран окъугъуз, тилекле этигиз. 
Аллахны ыразылыгъын табып, бу, ол дуниягъа 
да хайырлы ийман, билим, къадар да берсин 
Жангыз барыбызгъа да. 

Жамауат 
эм дин

Экинчи сентябрьде Сыйлы Къу-
ранны орус тилге кёчюрген, аны 

магъанасын ангылатхан жангыз ти-
ширыу, белгили жамауат къуллукъчу, 
алим Валерия Порохова ауушханды.  
Анга 79 жыл толгъан эди. Ол «Аль-
Фуркан» ислам жарыкъландырыу 
арагъа, орус муслийманланы «Тюз 
жол»  дин биригиуюне, «Конфессияла 
аралы келишиулюк эм мамырлыкъ» 
халкъла аралы фондха таматалыкъ 
этгенди.  

Валерия Порохова ислам дунияда 
белгили алимди, ол лекциялары 

бла кёп кере Шимал Кавказда, Къа-
барты-Малкъарда да болгъанды. 
Ахыргъы кере ол Нальчикге былтыр 
августда келгенди. Управленияны 
Шимал-Кавказ академиясында тю-
бешиуде  ол  ислам Аллахдан келген 
таза дин болгъаныны, анга адам 
кесини оюмларын, излемлерин къош-
магъаныны, бизни Жаратханны буй-
рукъларын толтургъан эки дунияда 
да насып, ырахматлыкъ табарыгъыны 
юслеринден лекция окъугъанды. 

Сагъат бла жарымны ичинде ол кёп 
сейир затланы билдиргени эсимдеди.  
Къуранны юсюнден айта, анда Алла-
хуталаны сёзлери болгъанларына, 
анга жукъ да къошулмагъанына, къо-
ратылмагъанына энчи эс бургъанды. 

Валерия Порохова 1940 жылда Ух-
тада туугъанды, аны атасы Павел 

Порохов бий болгъанды, аны ючюн 
а репрессиялагъа тюшгенди, анасы  
Наталья къыралны душманыны юй 
бийчесича кёчюрюлюп, Москвагъа 
жаланда Хрущёвну заманында къай-
талгъанды. Ол 1975 жылда  Дамаскны 
университетини шериат факультетини 
студенти Мухаммад Саид Аль-Рошда 
бла юйюр къурайды.  

Аны  Къуранны орус тилге кёчюр-
месин  Аль-Азхар илму-излем ислам 
академия къабыл кёргенди. Ол а аны 
тюзлюгюне, даражасына шагъатлыкъ 
этеди.  «Къуранны орус тилге тышын-
дан адам угъай, ийманы болгъан, 
ууаз этгенин сезген  адам кёчюрсе 
сюе эдим. Ансыз аны магъанасын 
тюз, шарт берирге онг жокъду»,-
дегенди ол журналистлеге. 

Ол арап текстни магъанасын  кёр-
гюзтюрге, аны бла бирге уа аны 

стиль жаны бла сакъларгъа кюреш-
генди. Алай бла кёчюрме назму бла 
жазылыпды, бу ишге ол жашаууну 11 
жылын къоратханды. Карнеги ара-
ны Москвада бёлюмюню эксперти 
Алексей Малашенко анга: «..аламат 
назму бла жазылгъан чыгъарма..»,-
дегенди. Белгили востоковед Андрей 
Бертельс а: «Порохова Къуранны сей-

ир макъамын кёргюзталгъан жангыз 
тилманчды»,-дегенди. 

Арап Эмиратланы президенти 
Заид бен Султан аль-Инхайан 

кёчюрме басмаланнгандан сора аны 
шарт тинтирге буйрукъ береди. Аны 
сегиз алим сюзгендиле, ол санда 
тёртюсю араплы, тёртюсю уа рос-
сейли специалистле. Ала ишни къа-
был кёргенден сора шейх россейли 
муслийманлагъа саугъагъа Сыйлы 
Китапны 25 минг экземплярын  бас-
мадан чыгъарыргъа ахча бёлгенди. 

Валерия кеси айтханыча, диннге ол 
сау жашауун келгенди. Исламны ол 45 
жыл толгъанында алгъанды. «Мени 

анам христианлы эди, менден да 
аны излегенди. Жылла баргъаны 
бла дин мени жашау излемим 
болгъанды»,-деучю эди ол.

Болсада аны Къураннга сейири 
уллу болгъанды. Аны сурала-

рында исламны тёзюмлюлюгюн, 
тазалыгъын кёргенди. Алай бла ол 
1985 жылда Сириягъа кёчюп, ис-
ламны алады. Муслийманча  атын 
ийманнга тюрлендиреди. «Къуран-
ны окъуй тургъан кезиуде бир жол 
ичимден нюр ургъанча болама. 
Жюрегими теренинден муслийман 
болгъаныма тюшюнеме, Сыйлы 
Къуранда  мени жюрегим унамагъ-
ан, сюймеген, къууандырмагъан бир 
сёз да болмагъанын   алай терен 
сезгенме ол заманда!» -деген эди 
ол, исламны къалай алгъаныны 
юсюнден хапарлай. 

Хау, Валерия Порохованы юсюн-
ден даулашла кёп болгъандыла, 

ол санда муслийман тиширыуча, ол 
жаулукъ къысмагъанына, абадан 
тиширыу юсюн-башын букъдуруудан 
эркин этиледи деген оюмну жайгъ-
анына. Болсада ол Россейде динни 
жайылыууна уллу къыйын салгъан-
ды, Къуранны ариу тилин россейли 
муслийманла да сезерча къолдан 
келгенни этгенди.  

Соруу-жууап

Багъалы редакция. Мен тышына чыкъгъанлы 
юч жыл болады. Аллахны ахшылыгъындан, 
сабыр, намыслы юйюрге тюшгенме, баш ием 
да ийманлы, иш кёллю адамды. Алай арт ке-
зиуде аны  айлыгъы аздан-аз болуп баргъанын 
сезгенме. Сурашдырып, сюзюп, ол ахчасын ёч 
оюнлагъа къоратханын ачыкълагъанма. 

Ол игиликге келтирмезин ангылайма, ти-
леп, жалынып да  кюрешгенме, алай ол осал 
къылыгъын къойдуралмайма. Исламда уа ёч 
оюнланы юсюнден не айтылады, ала эркин этил-
мегенлерин билсе, Аллах онг берип, къояр эди 
аланы. Атымы жашырсагъыз ыразы боллукъма. 

А.М., Нальчик ш.

Ангылатыу

Бизни Жаратханны 99 атын
санагъан жаннетге кирликди

Материалланы басмагъа ТИКАЛАНЫ  Фатима хазырлагъанды.

Бетде Къурандан аятла, Мухаммадны хадислери да келтириледиле. Аны ючюн сакъ 
болуругъузну, аны кирли  жерлеге атмазыгъызны, тийишли болмагъан жумушлада хайыр-
ланмазыгъызны тилейбиз. 

ШУРГУ

Къуранны терен магъанасын, сейирлик 
макъамын кёргюзталгъан фахмулу кёчюрюучю

«Окъутуу бла бирге студентлерибизни иш бла 
жалчытыуну  къайгъысын кёрюрге тийишлиди» 

Быйыл иймам Абу Ха-
нифа атлы Къабарты-
Малкъар къырал ислам 
университетге ненча 
адам киргенди, аланы 
къаллай жангылыкъла 
сакълайдыла эмда къал-
лай дерслеге юйрени-
рикдиле? Дин жаны бла 
билим алгъан жашла 
бла къызла къайда иш-
лейдиле?  Аны юсюнден 
вузну ректору Чочайла-
ны Шарафутдин хажи  
бла ушакъ бардыргъан-
быз.

Дин кадрла

АТТАЛАНЫ Жамал

Тарыхлы мекямла

Ауур ишде урунуу са-
улукъну тозуратады деп 
кёп заманны аллай оюм 
жюрюгенди. Энди уа кёп за-
манны олтуруп туруу андан 
да къоркъуулу болгъаны 
ачыкъланнганды. Кёп бол-
май «Олтургъандан ёлген» 
деген жангы диагноз окъу-
на чыкъгъанды.

Саулукъ сакълауну битеуду-
ния организациясыны (ВОЗ) 
шартларына кёре, Жер жюзюн-
де жашагъанланы экиден бири 
гиподинамиядан (къымылда-
май тургъандан) къыйналады-
ла. Кёп заманны олтуруп туруу 
талай аурууну къозгъаргъа 
боллукъду. Аллай къоркъуу 
артыкъда офиследе ыйыкъгъа 
беш кюнню 9-10 сагъатны (8 
сагъатны ишчи столну артында, 
1,5 сагъатны да жамауат транс-
портда) олтуруп тургъанлагъа 
уллуду. 

Сюелипми
ёлген игиди да?

«Акъ кёлеклиле» жашаудан 
эртте кетгенлерин врачла ХХ 
ёмюрню ахырында ХХ I ёмюр-
ню башында махкемеледе 
ишлегенлени саны кёп кере-
ге ёсгенде эслегендиле. Аны 
сылтауун  билир ючюн, уллу 
тинтиуле бардырылгъандыла. 
Офиследе ишлеген 5 минг 
адамны (тинтиуле башланыр-
гъа аланы саулукъларында 
чурум болмагъанды, жыл сан-
лары уа 45 жылдан озмагъан-
ды)  жан сюеклерине датчикле 
(адам олтуруп къаллай бир 
тургъанын эсеплеген прибор-
ла) салгъандыла. Тёрт-беш 

жылны ичинде бардырылгъан 
тинтиуле врачланы сейирге 
къалдыргъандыла – алгъын 
саулукъларында чурум табыл-
магъанланы 8 проценти орга-
низмлери къартланыча тозурап 
алай ауушхандыла.

Алимле жашаудан алай эртте 

кетиуню сылтауун жюрекден 
эмда къан тамырладан кёрген-
диле – ала къымылдамай тур-
гъандан терк бузуладыла. Алай, 
киши сунмай тургъанлай, эндо-
крин болум алгъа чыкъгъанды. 
Тинтиуле кёргюзтгеннге кёре, 
кёп заманны олтуруп тургъанны  
бек магъаналы ферментини 
(липопротеинлипазланы) тири-
лиги да азаяды. Ол а адамда 
жыйылгъан жауну кюйдюрген, 
ашдан къаннга керекли затла 
барырча этген затды. Ол эрин-
чек болду эсе уа, организмни 
башха системалары осал иш-
леп башлайдыла.

Ол халны тюзетир ючюн, 
тинтиулеге къатышханладан 
сау къалгъанла эрттенликде 
чабарча, ишден сора уа трена-
жёр залгъа барырча этилгенди. 
Алай андан сора да аланы хал-
лары игиленмегенди. Кёп ол-
тургъандан жукълап къалгъан 

ферментни уятыргъа санланы 
алай бла къымылдатыу окъуна 
болушмагъаны ачыкъланнган-
ды. Бир кюнню ичинде 6 сагъ-
атдан артыкъ заманны олтуруп 
тургъан адам  аллай ишге кел-
ген кюнден башлап 15 жылны 
ичинде ауушургъа къоркъуу 40 
процентге ёседи. 

Акъырын, 
алай дайым да

Врачла бу тапсыз тюрле-
ниулени къалай тохтатыргъа 
боллукъду деп сагъышланн-
гандыла да, быллай оюмгъа 
келгендиле: аны ючюн адам 

кесин артыкъ бек къыйнаргъа 
да керек тюйюлдю. Замансыз 
ёлюмден санланы акъырын 
къымылдата туруу да къутха-
рыргъа боллукъду.

- Бек игиси - бёлюнмей бир 
сагъатдан кёп олтурмауду, 
андан сора,туруп, санланы 
къымылдатыргъа керекди – 
энишге ийилип,ёрге кётюрю-
люп, ары-бери бурулуп, чёгюп 
эмда къобуп,-деп ангылатады 
Лесгафт атлы НГУ-ну профи-
лактикалы медицинаны бла 
саулукъну мурдорларыны 
кафедрасыны таматасы Роза 
Цаллагова. – Алай этсегиз, 
керекли гормон уянырыкъды, 
ол а организмигизни башха 
системаларына да жукъларгъа 
къоярыкъ тюйюлдю. 

Къаты чабып, спортзалда 
асыры бек терлеп неда кюн 
сайын 10 минг атлап этип кю-
реширге арталлыда керек тюй-
юлдю.  Къысха заманны ичинде 
санланы алагъа артыкъ уллу 
ауурлукъ бермей къымылдатыу 
къыйын тренировкаладан эсе 
хайырлыды. 

Алай сизге не керек болгъа-
нын, не зат жарагъанын бла 
къалгъанын халигиз билдирлик-
ди. Ауур тренировкаладан сора 
къарыуугъузгъа къошулгъа-
нын, санларыгъыз бютюн тири 
болгъанларын сездигиз эсе, 
ала сизге жарайдыла. Арып, 
къарыусузланып, санларыгъ-
ыз кётюралмай къалдыгъыз 
эсе уа, тынчыракъ амаллагъа 
кёчюгюз.

Лидия ЮДИНА.
«Аргументы и факты» 

газет.

КъМР-ни Эл мюлк мини-
стерствосундан «Агростартап» 
программа бла ахча берилли-
гин эмда аны бла байламлы 
документлени алып башланы-
рыгъын билдиргендиле.

Къагъытланы тийишлисича 
хазырлап, быйыл 17 сентябрь-
ден башлап 7 октябрьге дери 
министерствогъа жетдирирге 

керекди. Аланы берирча юч 
амал барды: МФЦ-гъа ба-
рып, почта бла жиберип неда 
электрон халда жарашдырып.

Бу ишни энчиликлери кёпдю. 
Къаллай документле керекли-
син, конкурс айырыу къачан 
эм къалай бардырыллыгъын, 
бериллик ахчагъа не зат са-
тып алыргъа неда аны неге 

къоратыргъа боллугъун эмда 
башха керекли информация-
ны министерствону интернет-
сайтында табарыкъсыз. Аны 
адреси: https://pravitelstvo.
kbr.ru/oigv/minselhoz/index.
php?ELEMENT_ID=27171 

УЛБАШЛАНЫ Мурат 
хазырлагъанды.

Кёп болмай Къабарты-Мал-
къар къырал университетни   
педагогика, психология эм 
физкультура-спорт  бёлюмюню  
магистранты Олег Бабгоев На-
зраньда бардырылгъан эриши-
уледе беш тюбешиу ётдюрюп, 
аладан ючюсюнде болжалдан 
алгъа хорлап, биринчи жерге 
чыкъгъанды. 

Жерлешибизни жетишими бла 
алгъышларгъа деп КъМКъУ-да 
къууанч жыйылыу къуралгъанды. 
Анга вузну ректору Юрий Альту-
дов, юйретиу жаны бла проректор 
Геккиланы Солтан, педагогика, 
психология эм физкультура-спорт 
институтну таматасы Ольга Ми-
хайленко, «ГринХилл-Локомотив» 
клубну эм студент советни  келе-
чилери да къатышхандыла. 

- Бизни магистрантыбыз чем-
пион болгъаны бек ёхтемлен-
диргенди.  Анга себеплик этген 
шартладан бирине институтубуз 
мюлк-техника жаны бла ахшы  
жалчытылыннганын санаргъа  
боллукъду. Колледжде окъугъан 

тёрт жюзден аслам адам спор-
тну устасы, онусу  сыйлы уста 
эм оналтысы  халкъла аралы 
класслы уста деген даражалагъа 
тийишли болгъандыла. Мындан 
арысында да  бийик кёрюмдю-
лери бла къууандырлыкъларына 
толу ийнанама, - дегенди Ольга 
Ивановна. 

Олег жарауланы Россейни 

сыйлы трениринде Руслан Кимде 
бардыргъанын, халкъла аралы 
эришиулеге уа къыралны дзюдо-
дан жыйымдыкъ командасыны 
баш тренерини Хасанбий Таов-
ну къолунда хазырланнганын 
айтханды.  Жаш къауум а  ол 
дзюдонуму,  самбонуму бегирек 
сюйгенин, келир заманнга къал-
лай муратла этгенин да билирге 

излегендиле. 
Жерлешибиз спортну экиси да 

бир бирден башхаракъ болгъан-
ларын, аланы бирча жаратханын 
чертгенди. Келир заманда, 2020 
жылда,  Токио шахарда ётерик 
XXXII жай Олимпиада оюнлагъа 
къатышыргъа сюйгенин да бил-
диргенди.    

МАГОМЕТЛАНЫ Сулейман. 

Аш орунну бла чегилени 
халлары адамны ишине бла 
жашаууна кёредиле. Ала 
тап ишлер ючюн къымыл-
даргъа керекди.     

Семизлик
Офисде ишлеген адам 

энергиясын бек аз къората-
ды. Анга да кёп ашагъаны 
къошулса – семизликден не 
хазна къутулсун.

Варикоз

Бу ауруу ишлери кёп сюе-
лиу бла байламлы болгъан-
лада кибик, кёп олтурургъа 
тюшгенледе да тюбейди. 
Аякъланы къан тамырларын 
уллу ауурлукъдан сора да, 
къымылдамай тургъандан 
къанны иги жюрюмегени  да 
бузады. 

Остеохондроз
Олтуруп ишлеу аркъа сюекге уллу 

ауурлукъ жетдиреди. Аны бир омуроууна 
200 килограмм ауурлукъ жетеди. Ма аны 
ючюндю офисде ишлегенлени барысыны 
да ингирге аркъаларыны ауругъанлары. 

Геморрой

Бу ауруу а кёп ол-
турургъа тюшгенле-
ни 70-80 процентинде 
барды.

Ичи къатхан

Быйыл 10 сентябрьде РФ-ни 
МВД-сыны Май районда бёлю-
мюне эр киши келип,   анасын 
кёре келгенинде, аны ёлюгюн 
тапханын  билдиргенди.  

Сюд-медицина экспертиза 
тиширыу зорлукъ сынап ау-
ушханын тохташдыргъанды. 
Тийишли жумушла толтуруп, 
полициячыла мурдарлыкъ эт-

генине ишеклини ачыкълагъ-
андыла. Ол алгъын да сюдню 
оноуу бла бир ненча кере жу-
уапха тартылгъан 41-жыллыкъ 
майскечиди. Кеси да алайдан 
узакъ  болмай жашагъанды. 

Терсленнгенни айтханына 
кёре, ол тиширыу бла даула-
шып, башына бир ненча кере 
шинтик бла ургъанды. Аны 

жыгъылгъанын кёрюп, юйден 
чыгъып кетгенди.

Бу шартла бла байламлы 
РФ-ни Следствие комитетини 
КъМР-де следствие управле-
ниясыны къуллукъчулары Рос-
сейни УК-сыны 105-чи статья-
сына кёре терслеу материалла 
жарашдыргъандыла.

Жолда жюрюуню жорукъла-
рына дайым да бузукълукъла 
этген водительле машина-
сыз къалыргъа боллукъдула. 
Тазирле заманында тёлен-
меселе, транспортну сатыу-
дан тюшген ахча  казнагъа 
ётдюрюллюкдю. Бу мадар 
РФ-ни Уголовно-процессуал 
кодексини 115-чи статьясында 
белгиленипди.  

Алай бла дознание бёлюмню 
къуллукъчулары быйыл июль-

да Залукокоаже элден води-
тельни «ВАЗ-2107» машина-
сына арест салгъандыла. Ол 
2018 жылда  жолгъа кеф болуп   
чыкъгъынында тутулгъанды 
эмда РФ-ни УК-сыны 264.1-чи 
статьясына кёре уголовный 
жууапха тартылгъанды. Алай 
ол андан оюм этмегенди, ичип 
жангыдан руль артына олтур-
гъанда тутулгъанды. Августда 
уа «Лада-Гранта» машинагъа 
салыннганды арест. Аны иеси 

нальчикчи эр киши эсирип юч 
кере тутулгъанды, ол санда 
наркотикле тартып.

Алай бла ичип жолгъа чыгъ-
ардан алгъа быллай «жигит-
ликлени» сюйгенле машина-
сыз къалыргъа боллукъбуз 
деп сагъыш этерле, деп ыша-
надыла полициячыла. 

АБДУЛЛАХЛАНЫ Фатима 
хазырлагъанды. 

Алгъаракъда Акъ-Сууда Суу 
Ара деген жерге баргъанымда 
кёргенме ол бийик ариу тёбе-
ни. Аны онг жанында Дорбун 
суу барады. Ёмюрледен бери 
да тау ауушну тауусулмазлыкъ 

жырын айта, бийикледен ёзен-
леге жортады, бийик тёбени 
да тытыр ташларын жууа-жу-
уа. Былайгъа Мыртаны юйю 
болгъан тёбе, не уа Мырта 
тёбе деп да къоядыла. Бу тий-

реге алай нек аталгъанды, ол 
адам а ким эди?

Мырта, Шакъманланы киши-
лери, Холамда жашагъанды. 
Окъуулу, билимли адам. Он-
тогъузунчу ёмюрню аягъында, 
Акъ-Суу тийресинде агъачха 
къараргъа адам керек бол-
гъанда, ары аны саладыла. 
Ол а Холамдан бери кёчюп 
келеди. Сора тёбени башын 
къазып, тюзетип, алайда юй 
ишлейди.

Шёндю алайда мекям да, 
хуна да жокъдула. Къыртиш 
ёседи. Жаланда тёбени тюз 
этилген жеринде юйню мур-
дор ызлары сакъланнгандыла. 
Мыртаны кесини юсюнден 
айтханда, революциядан сора 
репрессиягъа тюшюп жоюл-
гъанды. 

ЛЕЙЛУН улу Х.

Орта кюн белгили россей-
ли журналист Алексей Пиво-
варовну кесини «Редакция» 
ютуб-каналында «Взгляд на 
Россию с высоты Эльбруса»  

деген фильми чыкъгъанды. 
Съёмкала жазда  Минги тауну 
тийресинде бардырылгъанды-
ла. Бир ненча кюнню ичинде 
тюрлю-тюрлю интернет канал-

лада анга миллионнга жууукъ 
адам къарагъанды.

Журна лист таула да жа-
шау къалай болгъаныны бла 
баргъаныны юсюнден хапар-
лайды. Басхан ауузда кесине 
ушакъ нёгерлеге ол белгили 
альпинист Ёлмезланы Абдул-
Халимни бла аны къарында-
шы Абдулкеримни, фрирай-
дер Байдаланы Александрны,  
аны юй бийчеси болуп тургъан 
немисли альпинист эм фри-
райдер Лиза Пальни эм дагъ-
ыда кёп айтхылыкъ адамланы 
сайлагъанды. 

Бир сагъат чакълы баргъан 
фильмни аллында автор Эл-
брус Россейни бек кючлю 
жерлеринден бириди деген 
оюмун туура этгенди. Бол-
сада Интернетде аны жарат-
магъанла да чыкъгъандыла. 

Бирле аллай жерге жаланда 
Алтайны, экинчилери уа Бай-
кал кёлню санаргъа  керекди 
дейдиле. 

Алексей Пивоваров, Минги 
тауну табийгъатыны ариу-
лугъун кёргюзтгенден сора 
да, миллетни тарыхыны, шён-
дюгю жашаугъа кёз къарам-
ланы да жыйышдыргъанды. 
Мени акъылыма кёре, анга 
аламат ушакъ нёгер Ёлмез-
ланы Абдулкерим болгъанды. 
Бюгюннгю жашауну юсюнден 
кесини оюмун айта, ол милли-
онла бла россейлиле сагъыш 
этген затланы ачыкълагъ-
анды. Къысхасын айтханда, 
фильмге къарагъыз, сокъу-
ранмазсыз! 

ТАППАСХАНЛАНЫ 
Аминат. 

Премьера

Фильмге къарагъанланы
саны миллионнга жетеди 

САУЛУКЪ

Аз болса да, алыкъа бар-
дыла тау эллерибизде таш-
дан, агъачдан буруннг уда 
ишленнген журтла, хунала. 
Ала озгъан заманланы шагъ-
атларыча, тарых магъаналы 
эсгертмелеча сюеледиле.

Аладан бири бюгюнлюкде 
Тырныаууздан ёргерек  барып, 
жолну сол жанында  ариу бет-
де орналыпды. Ол Къамгъут 
бийни кешенесиди. Ишленн-
генли тёрт жюз жылгъа жууукъ 
болады. 

Къамгъут бийни ким болгъа-
ныны юсюнден кёп кере «За-
манда» жазыла тургъанды. 
Эсигизге къысха салайыкъ. 
Кеси заманында жигитлени 
жигити эди. Таурухлу ариу 
Гошаях бийчени сабий зама-
нында урлап, ол ёсюп уллу 
болгъандан сора кесине къа-
тыннга алады. Жарсыугъа, эр 
кишиге осал ауруу тийип, кёп 
да турмай ёлюп къалады. Анга 
кешене ишлетедиле.

Бийик жерде орналгъаны 
себепли кешене узакъдан окъ-
уна туура кёрюннгенди. Шён-

дю уа алайны агъач басыпды. 
Тюзюнлей анга тирелип ёсген 
къайын терекле,  юлкюле, 
чыгъанала бардыла. Аланы 
тамырлары мекямны мурдо-
руна илинселе, аны оймай 
къоярыкъ тюйюлдюле. 

Дагъыда бир жарсыу. Ал-
гъын адамларыбыз бу тий-
рени, сыйлы жерге санап, 
аны багъалап тургъан эселе, 
шёндю уа алайда  малла кю-
тедиле. Ала кеслерин хунагъа 

ышыйдыла,  аны кир этедиле. 
Аны сакълар ючюн уллу 

къыйын керек тюйюлдю. Тё-
герегинде ёсген тереклени 
кесип кетерирге. Темир быр-
гъыладан буруу этилсе да, 
кешенеге мал ётмез, тийреси 
да тазалай т уруп.  Элбрус 
районну, Тырныаууз шахарны 
оноучулары бу ишге эс бурур-
ла деп ышанабыз.

ОСМАНЛАНЫ Хыйса.

Кешенени къарамай атып къояргъа жараймыды да?
ДЗЮДО

Жай Олимпиадагъа къатышыргъа умутлуду

ЖЕРЛЕРИБИЗНИ АТЛАРЫ

Полиция

Даулашып,  башына шинтик бла ургъанды

Машинасыз къалыргъа къоркъуу барды

Хапар бериу

Эл мюлкде къармашханлагъа - субсидияла 


